
D. 2.14.1.3 (Ulp. 4 ad ed.) Conventionis verbum generale est ad omnia pertinens, de quibus negotii 
contrahendi transigendique causa consentiunt qui inter se agunt: nam sicuti convenire dicuntur qui ex 
diversis locis in unum locum colliguntur et veniunt, ita et qui ex diversis animi motibus in unum 
consentiunt, id est in unam sententiam decurrunt. adeo autem conventionis nomen generale est, ut 
eleganter dicat Pedius nullum esse contractum, nullam obligationem, quae non habeat in se 
conventionem, sive re sive verbis fiat: nam et stipulatio, quae verbis fit, nisi habeat consensum, nulla 
est. 

 
D. 50.16.19 (Ulp. 11 ad ed.) Labeo libro primo praetoris urbani definit, quod quaedam "agantur", 
quaedam "gerantur", quaedam "contrahantur": et actum quidem generale verbum esse, sive verbis 
sive re quid agatur, ut in stipulatione vel numeratione: contractum autem ultro citroque obligationem, 
quod Graeci συνάλλαγμα vocant, veluti emptionem venditionem, locationem conductionem, 
societatem: gestum rem significare sine verbis factam. 

 
Gaius, institutiones 3.88-89. Nunc transeamus ad obligationes, quarum summa divisio in duas 
species diducitur: omnis enim obligatio vel ex contractu nascitur vel ex delicto. Et prius videamus de 
his, quae ex contractu nascuntur. harum autem quattuor genera sunt: aut enim re contrahitur obligatio 
aut verbis aut litteris aut consensu. 

 
Gaius, institutiones 3.141. Item pretium in numerata pecunia consistere debet. nam in ceteris rebus 
an pretium esse possit, veluti homo aut toga aut fundus alterius rei pretium esse possit, valde quaeritur. 
nostri praeceptores putant etiam in alia re posse consistere pretium; unde illud est, quod vulgo putant 
per permutationem rerum emptionem et venditionem contrahi, eamque speciem emptionis 
venditionisque vetustissimam esse; argumentoque utuntur Graeco poeta Homero, qui aliqua parte sic 
ait: ἔνθεν ἄρ’ οἰνίζοντο καρηκομόωντες Ἀχαιοί, ἄλλοι μὲν χαλκῷ, ἄλλοι δ’ αἴθωνι σιδήρῳ, ἄλλοι δὲ 
ῥινοῖς, ἄλλοι δ’ αὐτῇσι βόεσσιν, ἄλλοι δ’ ἀνδραπόδεσσι. /et reliqua. / diversae scholae auctores 
dissentiunt aliudque esse existimant permutationem rerum, aliud emptionem et venditionem; alioquin 
non posse rem expediri permutatis rebus, quae videatur res venisse et quae pretii nomine data esse, 
sed rursus utramque rem videri et venisse et utramque pretii nomine datam esse absurdum videri. sed 
ait Caelius Sabinus, si rem tibi venalem habenti, veluti fundum, /acceperim et /pretii nomine hominem 
forte dederim, fundum quidem videri venisse, hominem autem pretii nomine datum esse, ut fundus 
acciperetur. 

 
D. 18.1.1 (Paul. 33 ad ed.) Sed an sine nummis venditio dici hodieque possit, dubitatur, veluti si ego 
togam dedi, ut tunicam acciperem. Sabinus et Cassius esse emptionem et venditionem putant: Nerva 
et Proculus permutationem, non emptionem hoc esse. Sabinus Homero teste utitur, qui exercitum 
Graecorum aere ferro hominibusque vinum emere refert, illis versibus: ἔνθεν ἀρ’ οἰνίζοντο 
καρηκομόωντες Ἀχαιοί ἄλλοι μὲν χαλκῷ, ἄλλοι δ’ αἴθωνι σιδήρῳ, ἄλλοι δὲ ῥινοῖς, ἄλλοι δ’ αὐτῇσι 
βόεσσι, ἄλλοι δ’ ἀνδραπόδεσσιν. sed hi versus permutationem significare videntur, non emptionem, 
sicuti illi: ἔνθ’ αὖτε Γλαύκῳ Κρονίδης φρένας ἐξέλετο Ζεύς, ὃς πρὸς Τυδείδην Διομήδεα τεύχε’ 
ἄμειβεν. magis autem pro hac sententia illud diceretur, quod alias idem poeta dicit: πρίατο κτεάτεσσιν 
ἑοῖσιν. sed verior est Nervae et Proculi sententia: nam ut aliud est vendere, aliud emere, alius emptor, 
alius venditor, sic aliud est pretium, aliud merx: quod in permutatione discerni non potest, uter 
emptor, uter venditor sit. 

 
D. 44.7.1pr.-1 (Gai. 2 aur.) Obligationes aut ex contractu nascuntur aut ex maleficio aut proprio 
quodam iure ex variis causarum figuris. 1. Obligationes ex contractu aut re contrahuntur aut verbis 
aut consensu. 

D. 44.7.52pr. (Mod. 2 reg.) Obligamur aut re aut verbis aut simul utroque aut consensu aut lege aut 
iure honorario aut necessitate aut ex peccato. 

